
sþ. 233. Tillaga til þingsályktunar [128. mál]
um smíði fiskiskipa innanlands.

Flm.: Hannibal Valdimarsson, Björn Jónsson.

Alþingi ályktar að skora á ríkisstjórnina að gera hið bráðasta hvers konar
ráðstafanir, sem þörf er á, bæði með útvegun nægilega lánsfjár, tæknilegs undir-
búnings, skipulagningar starfsins og á annan hátt, til þess að smíði fiskiskipa færist
inn í landið.

Sérstaklega skal allra úrræða leitað til þess, að hér hefjist smíði stálskipa frá
70-250 tonna stærð í svo stórum stíl, að fullnægi þörf þjóðarinnar.

Greinargerð.

Það verður með engu móti talið vansalaust, að fiskveiðiþjóð eins og Íslendingar
skuli að langmestu leyti láta aðrar þjóðir smíða fiskiskip sín.

Á þessu sviði verða Íslendingar að setja sér það takmark að verða sjálfum sér
nógir hið allra fyrsta. Og að því marki verður að stefna föstum og ákveðnum skref-
um. Óhætt er að fullyrða, að yfirgnæfandi meiri hluti fiskiskipa okkar, sem byggð
eru úr tré og eru 40 lestir eða stærri, séu smíðuð erlendis .

.Jafnvíst er þó hitt, að þau fiskiskip, sem byggð hafa verið í íslenzkum skipa-
smíðastöðvum, hafa í hvívetna reynzt jafngóð hinum erlendu og þó á ýmsan hátt
betur. En þrátt fyrir þessa góðu reynslu höfum við haldið áfram að flytja inn full-
gerð fiskiskip úr tré, en Íslenzk tréskipasmíði sífellt átt í vök að verjast og síður en
svo tekið æskilegum eða eðlilegum vexti.

Svo erfitt hefur innlenda skipasmíðin átt uppdráttar, að hlutur hennar í við-
haldi og aukningu fiskiskipaflotans hefur síður en svo farið vaxandi hin síðari ár,
þegar smíði smærri báta er undanskilin.

Samkvæmt seinustu upplýsingum skipaskoðunarstjóra voru þessi skip í smíðum
ársbyrjun 1963:

Skipasmíðastöðin Dröfn, Hafnarfirði: 1 eikarskip 140 brúttólestir.
Dráttarbrautin, Akureyri: 1 eikar skip 140 brúttólestir.
Skipasmíðastöð K. E. A.: 1 eikarskip 120 brúttólestir.
Dráttarbrautin h.f., Neskaupstað: 1 eikarskip 70 brúttólestir.
Skipaviðgerðir h.f., Vestmannaeyjum: 1 eikar skip 140 brúttólestir .



Skipasmíðastöðin h.f., Ytri-Njarðvík: 1 eikarskip 48 brúttólestir.
Stálsmiðjan h.f., Reykjavík: 1 stálskip 130 brúttólestir.
Þetta eru alls 7 skip frá 48-140 tonn.
Auk þess, sem nú hefur verið talið, er verið að smíða 7 tonna skarsúðarhát hjá

Nökkva h.f. í Arnarvogi og 10 tonna skarsúðarbát hjá Bátalóni h.f. í Hafnarfirði.
Plankabyggðir eikarbátar innan við 30 tonn eru í smíðum á þessum stöðum:
Á Fáskrúðsfirði 1 12 tonna, í Slippstöðinni á Akureyri 1 16 tonna og annar 20

tonna og loks 1 28 tonna bátur í Stykkishólmi.
Þá er Stálvík h.f. í Arnarvogi að smíða tvo 30 tonna stálbáta til olíuflutninga

fyrir olíufélögin. En með þessu er líka allt upp talið.
Þannig eru þá í smíðum innanlands 13 fiskibátar frá 7--140 tonna, samtals um

880 brúttó lestir.
Menn sjá í hendi, að þetta er aðeins lítið brot þess, sem með þarf til árlegrar

endurnýjunar og aukningar skipastólsins.
Um þessar mundir munu Íslendingar eiga um 680 þilfarsskip undir 100 rúm-

lestum, alls 23577 rúmlestir, - enn fremur 111 fiskiskip yfir 100 rúmlestir, samtals
18257 rúmlestir, auk togaranna, sem nú eru 47 og eru alls um 32800 rúmlestir.

Þannig er fiskifloti landsmanna þá 840 skip, samtals um 74630 rúmlestir.
Óskynsamlegt er að reikna með hærri meðal aldri fiskiskipa en 20 árum. Kemur

þá í ljós, að við þurfum a. m. k. 40 skip á ári aðeins til viðhalds flotanum, og
þyrftum við því að byggja 45-50 skip árlega, samtals um 4000---4500 brúttólestir.
Samkvæmt því, sem áður var sagt, er það því aðeins fimmti hlutinn af árlegri þörf
okkar, sem nú er verið að byggja í íslenzkum skipasmíðastöðvum. Þetta getur ekki
talizt glæsilegt.

En þegar miðað er við reynsluna, verður að teljast ólíklegt, að skipa smíðin
færist inn í landið af sjálfu sér. Sú aðstaða, sem ætla má, að ríkið þurfi að veita,
til þess að þróunin færist í rétta átt, er í fyrsta lagi útvegun lánsfjár, i annan stað
að hafa hönd í bagga um tæknilegan undirbúning og skipulagningu framkvæmd-
anna. Hér er m. a. átt við það, að ríkið hlutist til um, að skipasmíðastöðvar rísi
í öllum landshlutum, - að erlent efni í ákveðna tölu skipa sé keypt i einu lagi og
þar með á hagstæðara verði en ella, t. d. af landssmiðjunni, - að hafa stjórn á
því, að allar skipasmíðastöðvarnar smíði ekki sams konar skip og þannig e. t. v.
fleiri en þörf væri fyrir af þeirri stærð og gerð, en önnur vantaði.

Alveg sérstaklega mundi vera þörf opinberrar fjárhagsaðstoðar við uppbygg-
ingu stöðva til byggingar stálskip a og tæknilegrar aðstoðar og skipulags i því sam-
bandi. Hér á landi hafa nú verið byggð þrjú stálskip. Smíði dráttarbátsins Magna
(184 lestir) var lokið á árinu 1955, smíði varðskipsins Alberts á árinu 1957 (201 lest),
og nú eftir áramótin var 130 lesta stálskipi rennt af stokkunum hjá Stálsmiðjunni.

Hér er fyrst tveggja ára bil milli Magna og Alberts, og síðan liðu 6 ár, þar til
þriðja skipið bættist við. Hins vegar er sjálfsagt þörf fyrir ein 12-15 skip á ári frá
70-250 lesta. Á þessu sviði erum við því miklu verr á vegi staddir en með smíði
tréskipanna, og er það að vonum. En samt höfum við einnig á þessu sviði stigið
fyrstu og erfiðustu sporin. Reynsla er fengin fyrir því, að Íslendingar geta smíðað
góð og vönduð stálskip, sem fyllilega standast samanburð við erlend skip að gæðum.
Og íslenzkir iðnaðarmenn hafa þegar sýnt það og sannað, að þeir hafa næga kunnáttu
til að smíða fiskiskip úr stáli.

Allt bendir til þess, að það, sem vanti, sé öðru fremur fjármagn og gott skipulag.
Með þessari þingsályktunartillögu er til þess ætl azt, að ríkisstjórnin láti þegar

rannsaka, hvað því veldur, að skipasmíði innanlands tekur ekki vexti og viðgangi,
og lagt er til, að þegar slíkri rannsókn er lokið, geri ríkisstjórnin hið bráðasta hvers
konar ráðstafanir, sem þörf er á, bæði um útvegun nauðsynlegs lánsfjár, tæknilegs
undirbúnings og stuðli á sérhvern hátt að því, að smíði fiskiskipa færist inn í landið.
Áherzla er á það lögð, að allra úrræða verði leitað til eflingar innlendrar stálskipa-
smiði í svo stórum stíl, að fullnægi þörf þjóðarinnar að nokkrum árum liðnum.



Auðvitað verður þetta ekki gert í einu vetfangi, og gott væri að geta farið hægt
og sígandi af stað. Við erum svo heppnir, að mikið hefur verið keypt af nýjum og
góðum skipum inn í landið hin síðari ár. En nú hefur mjög dregið úr skipakaupum,
og tvo seinustu veturna hafa stór skörð "erið höggvin í fiskiskipaflotann. Lengi
megum við því ekki halda að okkur höndum. Við þurfum að nota tímann vel, því
að verkefnið er stórt og aðkallandi, ekki aðeins sem gjaldeyrismál, heldur einnig
sem metriaðarmál og sjálfstæðismál.

íslendingar eiga að smíða fiskiskip sín sjálfir. Á þessu sérstaka sviði verða
þeir a. m, k. að vera orðnir sjálfum sér nógir, áður en mörg ár eru liðin.


